FAK konsep Uitboustrategie vir 2011. 

1. Inleiding 
Die Federasie van Afrikaanse Kultuurverenigings (FAK) is die oudste sambreelorganisasie van kultuurverenigings wat nou al vir dekades lank ‘n leidinggewende rol op kultuur- en taalgebied speel. Die FAK se rol was die koördinering van kultuurverenigings, en dien as ‘n nasionale knooppunt en ‘n dink- en doen netwerk vir die Afrikaanse kultuurgemeenskap. Daar is oor die jare groot hoogtepunte bereik. Die federasie was in werklikheid die organisatoriese “Lokomotief” van die kultuurhuishouding, en het as vermenigvuldiger van sy lede organisasies se landswye taal- en kultuurprojekte gedien.
2. Vennootskap: Uitbouplan
Die oorgangsproses na 1994 en die gepaardgaande kultuurpolitieke grondverskuiwing het daartoe gelei dat die Federasie nie meer genoegsame uitvoerende vermoë gehad het om te voldoen aan die groeiende eise van die tyd nie. Daarom het die FAK na diepgaande gesprekke en ondersoeke besluit dat ‘n vennoot betrek moes word, omdat dit noodsaaklik is dat die FAK sterker uitgebou behoort te word om sy doelwitte te bereik. Die FAK is steeds ‘n wyd verteenwoordigende kultuurfederasie, wat in die toekoms nog ‘n sleutelrol kan speel om sy lede verenigings te bemagtig om taal- en kultuur landswyd te bevorder. Daarom het die FAK direksie besluit om die Solidariteitbeweging te nader, en ‘n samewerkingsooreenkoms is na gesprekke tussen die twee instellings gesluit. Hierdie samewerking bring geensins die FAK se selfstandigheid en onafhanklikheid in gedrang nie.   
3. Sterk punte van die FAK
Die FAK beskik steeds oor belangrike sterk punte, en het groot potensiaal wat verder uitgebou kan word. Dit is die volgende:

· Die FAK is steeds die grootste kulturele sambreelliggaam in die Afrikaanse gemeenskap, en het ‘n gevestigde handelsnaam wat goed benut kan word;

· Die FAK het deur sy lede verenigings strukture op feitlik elke stad, dorp en plaaslike gemeenskap, waardeur talle taal- en kultuurprojekte aangepak word;

· Die bestaande projekte van die federasie geniet steeds groot steun, soos die eretoekennings, skoolprojekte, FAK Sangbundel en die administrasie van beurse en projekte. Die samewerkingsooreenkoms maak dit nou vir die Federasie moontlik om sy kultuurprojekte uit te brei;

· Die FAK is steeds ‘n sterk netwerk wat ‘n rigtinggewende invloed kan hê op die besluite van die Afrikaanse gemeenskap in die algemeen en Afrikaanse skole in besonder, veral as die vermoë bestaan om gesamentlik te kan optree;

· Die federasie het waardevolle bates soos die Udolpho Jeugterrein aan die Vaalrivier wat vir skool- en studentekampe gebruik kan word;

· Die rol wat die federasie as diensverskaffer van sy verenigings speel, beteken dat daar met min geld ‘n groot opbrengs verkry kan word, omdat ‘n FAK met genoeg uitvoerende vermoë sy lede kan bemagtig om hulle werk op grondvlak te doen.

4. Voorstel vir ‘n uitboustrategie vir 2011
4.1 Bestuurshoof

Daar is dadelik ‘n bekwame bestuurshoof vir die FAK in die persoon van Dr Danie Brink, ‘n Onderwyskundige, aangestel om die uitboustrategie in werking te stel.

4.2 Korporatiewe Oudit

‘n Deeglike korporatiewe oudit word tans gedoen, om ‘n ontleding van die risiko’s en geleenthede van die FAK te bepaal. ‘n Belangrike deel van hierdie oudit is om vas te stel hoe die bates en intellektuele eiendom van die FAK optimaliseer kan word.

4.3 Kultuurraad
Die FAK is deur kultuurverenigings gevra om ‘n Kultuurraad te stig waarop die Voorsitter en Hoof Uitvoerende Beamptes van tot 40 verenigings sitting kan hê. Die doel hiervan is om Afrikaanse taal- en kultuurprojekte beter te koördineer, en om prioriteite te bepaal soos die hulp en bystand aan Afrikaanse skole en kleuterskole.
4.4 Skoolprojekte
Die belangrikste skoolprojekte waarby die FAK lede betrokke is, is die Afrikaanse Ekspo, Laerskool Bybelvasvrae, en die redenaarskompetisie wat wye ondersteuning in skole geniet. Enkele toppryse behoort aan belowende leerders gegee word, om die waarde en status van Afrikaans te onderstreep. Daar kan selfs ‘n sakpas oorsese toer in samewerking met Nederlandse taalvriende gereël word. ‘n Tweejaarlikse “Taalwortels” skooltoer kan in samewerking met skole na die Weskaap onderneem word, en besoeke aan arm Afrikaanse gemeenskappe kan onderneem word om beter begrip te kweek.
Dit is uiters belangrik dat ‘n behoorlike ondersoek gedoen word om te bepaal watter steun Afrikaanse skole nodig het om steeds gehalte onderwys te kan lewer, omdat die Departement dit ongelukkig nie meer doen nie.
4.5 Konferensie oor Afrikaanse Onderwys en Opleiding

Die FAK is deur kultuurverenigings gevra om ‘n Doenskrum oor die toekoms van Afrikaanse Onderwys en Opleiding te reël, met die doel om die Afrikaanse gemeenskap landswyd te bemagtig om moedertaal onderrig te bevorder en te beskerm.
4.6 Opleidingsprogram

‘n Opleidingsprogram vir die besture van kultuurverenigings is noodsaaklik om hulle doeltreffendheid te verhoog. Die FAK Direksie het vir Solidariteit gevra om ‘n jaarlange opleidingsprogram te ontwikkel oor die bestuur van burgerlike verenigings. Die program gaan oor 12 Vrydae aande en Saterdae aangebied word. Die doel is om kenners te kry om werkswinkels te hou oor onderwerpe soos leierskap en bestuur, fondswerwing, mediaskakeling, ledewerwing en bemarking, finansiële bestuur, grondwetlike bepalings oor taal- en kultuur, onderwyswetgewing, taal- en kultuurbevordering, kommunikasie, onderhandeling, lede administrasie en ander tersaaklike onderwerpe.
4.7 Taalwetgewing en monitering
Die Hooggeregshof het die Staat twee jaar tyd gegee vir die opstel van ‘n nasionale taalwet. Daar moet nou verder geskakel en onderhandel word met die betrokke Parlementêre Portefeuljekomitee, asook met Provinsiale owerhede, stadsrade en ander liggame soos die Pan Suid-Afrikaanse Taalraad. Die doel hiervan is om steun by die Owerheid te werf vir die bevordering van veeltaligheid. ‘n Moniteringsfunksie (Ombudskantoor) kan ook ingestel word om die uitvoering van grondwetlike bepalings oor taal, asook provinsiale taalwetgewing en munisipale regulasies te monitor. 
4.8 FAK-stigting

Daar word aan die een kant baie min navorsing oor die Afrikaanse taal en –kultuur gedoen, maar aan die ander kant word dit wat wel gedoen word nie prioritiseer en koördineer nie. Daarom is die Direksie gevra om die totstandkoming van ‘n FAK-navorsing stigting te ondersoek, in samewerking met die SA Akademie, die FW de Klerk Stigting, die CR de Wet, en die Solidariteit Navorsingsinstituut. Die doel van die Stigting moet wees om navorsing te doen wat rigting en leiding kan gee aan die kultuurgemeenskap oor die pad vorentoe. 
4.9 Jeugleierskamp

Daar is ‘n groot aanvraag by skole en studente vir Jeugleierskampe, met die doel om Afrikaanse jongmense voor te berei om in ‘n hoofsaaklik nie-Afrikaanse omgewing te funksioneer. ‘n Groot deel van die nie-Afrikaanse jeug is verpolitiseerd, en jongmense moet toegerus word om hulself te handhaaf in gesprekke oor die grondwet, moedertaal onderrig, taal en kultuur, entrepreneurskap en die markekonomie. Vaardigheidsopleiding in debatvoering en onderhandeling is ook noodsaaklik. Daar kan in samewerking met die Onderwysverenigings kampe by die see gehou word, wat groot belangstelling onder kinders gaande behoort te maak.
4.10 Udolpho ondersoek
Udolpho is ‘n Jeugkampterrein van die FAK naby Parys aan die Vaalrivier.  Die terrein word nie tans optimaal vir jongmense gebruik nie, en ‘n ondersoek moet gedoen word na die beter benutting van die terrein. ‘n Regs- en onderhandelingsproses om die huidige 99 jaar huurpag van die FAK in volle eienaarskap volgens die bedoeling van die oorspronklike skenker te omskep moet ook nog voltooi word. 
4.11 Kraal Uitgewers

Kraal Uitgewers word tans winsgewend deur Solidariteit bedryf, maar as ‘n uitgewer van hoë gehalte Afrikaanse boeke behoort daar noue samewerking met die FAK te wees. Daarom behoort daar ‘n vennootskap gesluit te word met die doel om meer gehalte Afrikaanse boeke uit te gee. Die FAK het die voordeel dat die organisasie oor die kopiereg van potensieel waardevolle Afrikaanse kultuurskatte beskik, wat moontlik weer uitgegee kan word deur ‘n Uitgewer.
4.12 FAK Prestige toekennings

Die FAK se jaarlikse Prestige toekennings geniet wye aansien, en toekennings word gemaak vir besondere prestasies deur Afrikaanse onderwysers en ander presteerders op kultuurgebied. Daar word ook 5 Afrikaanse navorsingstoekennings gemaak aan nagraadse navorsers op Onderwysgebied. Die fondse vir die navorsingstoekennings kom uit nalatenskappe wat deur Trusts bestuur word, en het met die jare nie tred gehou met inflasie nie. Dit is belangrik dat die bedrae verhoog word om die motiverings- en prestigewaarde daarvan te behou.
4.13 Scenario beplanning

Die ABN Scenario beplanning word eersdaags voltooi, nadat omvattende navorsing deur ‘n groot groep kundiges gedoen is. Die ABN proses is nou voltooi, en die navorsing word nou aan die FAK beskikbaar gestel met die doel om te help besin oor  oplossings vir die leemtes, probleme, krisisse en geleenthede wat uitgewys is.
4.14 SA Talentkompetisie

Die SA Talentkompetisie is ‘n gevestigde kompetisie onder skoolkinders waar hulle die geleentheid kry om in vyf kategorieë deel te neem naamlik dans, sang, drama, modelwerk en musiekinstrumente. Die kompetisie het al talle deelnemers die kans gegee om hulle talente te ontwikkel en te gebruik. Elke kategorie bevat ‘n aantal genres. Die gevaar bestaan dat hierdie gevestigde kompetisie heeltemal Engels kan word omdat Afrikaanse borgskappe uiters skaars is. Die FAK behoort ‘n vennootskap te oorweeg om die kompetisie se Afrikaanse karakter uit te bou.
4.15 Jongeren projek

Die Jongeren projek is ‘n dekadelange uitruilprogram van belowende jongmense van Nederland en Suid-Afrika. Daar word om die beurt een jaar twintig Nederlandse jongmense hier ontvang, en die volgende jaar word daar Afrikaanse jongmense na Nederland gestuur. Die ouers betaal die meeste van die kostes, en daar is gevestigde netwerke van huisouers waar die jongmense in elke land bly. Die doel van die Jongeren projek is om taal- en kultuurbande tussen Suid-Afrikaanse en Nederlandse jongmense te bou, en talle voorbeelde bestaan van blywende kontakte wat al baie vir beide tale en lande beteken het. Die Jongerenprojek is vroeër deur die regering ondersteun, later deur Afrikaanse Universiteite, en is daarna as gevolg van ‘n gebrek aan ‘n verantwoordelike instelling deur die Erfenisstigting hanteer. Dis op versoek van Generaal Opperman verlede jaar deur die Helpende hand organiseer, maar die projek hoort histories beter by die FAK tuis. Kandidate word deur die Afrikaanse Departemente van die histories Afrikaanse Universiteite benoem en gekeur. 
4.16 Verhoudinge tussen wit en bruin Afrikaans sprekendes

Die verbetering van verhoudinge en stewiger bande tussen wit en bruin Afrikaanssprekendes benodig sekerlik nie toeligting nie. Die FAK beskou dit as ‘n hoë prioriteit, en wil graag gesamentlike projekte aanpak ter bevordering van die gesamentlike belange van die breë Afrikaanse gemeenskap. Die bestaande klemverskille wat soms voorkom tussen bemagtiging deur Afrikaans en beskerming van Afrikaans as taal, asook die rol van breër kultuurbevordering speel moet nog verder onder die soeklig geplaas word.
4.17 Artikel 185 Kommissie van die Grondwet
Die Grondwet maak in Artikel 185 voorsiening vir ‘n Kommissie vir die bevordering van die belange van persone wat aan Taal-, kultuur en godsdiensgroepe behoort. Die oorspronklike bedoeling van die Kommissie was om die grondwetlike erkenning aan taal- kultuur- en Godsdiensrade te verleen, en om te waak oor die belange van hierdie gemeenskappe. Die Kommissie is egter as totaal ondoeltreffend bevind deur die Asmal Kommissie, maar die Kommissie word steeds verlam deur ‘n gebrek aan politieke steun deur die regering, swak leierskap en bestuur, en ‘n gebrek aan fondse.
Dit is noodsaaklik dat daar ‘n navorsingsprojek geloods word wat voorstelle kan ontwikkel hoe die werking van die Kommissie verbeter kan word in lyn met die oorspronklike bedoeling en die nuutste ontwikkelings in die Internasionale Reg. Die voorstelle moet daarna met die regering en ander rolspelers bespreek word. Hierdie kommissie kan ‘n groot rol speel om die regte van taal- en kultuurgroepe te bevorder as die oorspronklike grondwetlike bedoeling daarvan nagekom word. Dit is onder andere om wetgewing (bv. onderwyswette) wat ‘n invloed op ‘n bepaalde groep se taalregte en –belange kan hê te bespreek en aanbevelings daaroor aan die regering te maak.
4.18 Ledebystand

Dit is soms nodig om een van die ledeverenigings van die FAK by te staan met steundienste soos finansiële bestuur, lede administrasie, basiese navorsing, regsadvies, mediaskakeling of toegang tot die owerhede. Hier kan klein bedrae of beskeie bystand soms ‘n groot verskil op grondvlak maak. Voorbeeld: die stadsraad van ‘n dorpie in Noordwes het aan ‘n sakeman toestemming verleen om die historiese stadsaal en stasiegebou te sloop om ‘n winkel (gewone staalkonstruksie) te bou. Die plaaslike gemeenskap het dit eers agtergekom toe werkers die stadsaal begin afbreek het. ‘n Plaaslike kultuurvereniging het die saak probeer opneem, maar het nie die nodige kennis en vermoë gehad nie, en het nie geweet wie om te kontak nie. Die saak is  eindelik na die tussentrede van die Erfenisstigting gestop, nadat dit verhoudinge vertroebel en die gemeenskap polariseer het. Hierdie tipe sake kom bykans op ‘n daaglikse basis voor, en kan met die nodige kennis en ondersteuning hanteer word voordat dit op konflik of die beskadiging van kultuurskatte uitloop.
‘n Deeglike behoefte- en prioriteitsbepaling behoort onder die lede verenigings van die FAK gedoen te word sodat bystand doeltreffend beplan en gelewer kan word.
4.19 Geskiedenis

Dit is noodsaaklik dat grondliggende navorsing oor die geskiedenis gedoen moet word, en dat gebalanseerde inligting aan veral skole versprei moet word via die FAK lede organisasies en die Webblad. Daar behoort weer oorweging aan ‘n geskiedeniskomitee vir die FAK gegee te word.
4.20 FAK Webblad

Die FAK se Webblad behoort ‘n omvattende biblioteek te wees met noodsaaklike inligting wat skoolkinders, studente, die lede verenigings en die Afrikaanse en breë publiek moet kan opsoek. Daar is talle navorsingsbronne oor die Grondwet, moedertaal, onderwys en taal- en kultuur wat beskikbaar gestel behoort te word. Die FAK kan selfs uitgekontrakteer word, maar die Federasie moet die gehalte steeds beheer.  Die FAK webblad word tans geweldig baie besoek, en gereelde navrae word ontvang wat beantwoord word. Dit is duidelik dat daar ‘n groot behoefte is aan ‘n “Eenstop inligtingsdiens” oor die Afrikaanse taal en kultuur.
Van die FAK se ledeverenigings het ‘n behoefte aan ‘n Afrikaanse kultuurkalender uitgespreek, omdat talle verenigings verskillende plaaslike funksies hou maar graag meer inligting hieroor wil ontvang. 
4.21 Publikasies

Die FAK behoort gereeld ‘n tydskrif uit te gee met gehalte inhoud oor sy navorsing, steundienste, aktiwiteite en ander noodsaaklike inligting.

4.22 Owerheidskakeling

Groot dele van die Afrikaanse kultuurgemeenskap voel toenemend vervreemd as gevolg van die marginalisering van hulle taal-, kultuur en –groepsbelange. Daar behoort beter skakeling met die owerheid op nasionale-, provinsiale en plaaslike vlak te wees om vervreemding en onttrekking teen te werk, en seker te maak dat gemeenskappe in harmonie saamleef en saamwerk. Kultuurverenigings soek dikwels leiding oor die beplanning en strategie van skakeling met die owerhede.
Die FAK behoort die sentrale verteenwoordigende liggaam te wees vir gesprekke tussen die Afrikaanse kultuurgemeenskap en die Owerheid. Daar is veral drie redes waarom die talle gesprekke met die Owerheid tot dusver nie suksesvol was nie. Daar was nie ‘n sentrale liggaam om namens hierdie kultuurgemeenskap met die regering te praat nie, en daar was nie ‘n gesamentlike gespreksdokument ontwikkel wat ‘n gemeenskaplike agenda op die tafel kon sit nie. Die gebrek aan ‘n sterk sentrale kern het ook tot isolasie tussen die kultuurinstellings gelei en elkeen het op sy eie probeer regkom. Dit is maar een van die redes waarom die FAK se uitvoerende vermoë versterk moet word.
4.23 Kultuurvennootskappe

Daar is talle oorspronklike kultuuraksies wat met FAK ondersteuning suksesvol uitgebou kan word sonder dat dit veel meer as net inisiatief kos. Die beste voorbeeld is ‘n bemarkingsvennootskappe met teaters, waar die FAK baie waarde tot kultuurbeoefening kan toevoeg deur geleenthede deur sy netwerke van verenigings te bemark. 
Daar kan ook ‘n webblad vir skole met byvoorbeeld toneelstukke ontwikkel te word om sodoende goeie tekste kosteloos beskikbaar te stel. Die moontlikheid moet ook ondersoek word om saam met groot feeste soos AfriForum se musiekfees ander kultuurprojekte te loods.

Die buitelandse kantoor vir die bevordering van Afrikaans, en die komende Afrikaanse mini-kunstefees in Amsterdam behoort ook baie nouer met die FAK saam te werk.
5. Bestuursplan
Daar behoort ‘n Dagbestuur vir die FAK  ingestel te word wat kan bestaan uit die Voorsitter, Ondervoorsitter, die Bestuurshoof en ‘n strategiese raadgewer wat ten minste maandeliks vergader om die vordering met die  uitboustrategie te bespreek.
Daarbenewens behoort ‘n aantal komitees ingestel te word, te wete ‘n regskomitee, ‘n navorsingskomitee, ‘n geskiedeniskomitee en ‘n kultuurkomitee, wat uit vrywillige kenners op hierdie gebied bestaan. 

